
Анатацыя. Разглядаюцца сучасныя падыходы да класіфікацыі куль-
турна-дасугавых праграм і прыводзяцца іх прыклады. На аснове аналізу 
вопыту арганізацыі і правядзення культурна-дасугавых праграм прапа-
нуецца дапоўніць існуючую класіфікацыю тэрмінам «мультыжанравая 
праграма» і вылучыць яе асноўныя асаблівасці. Прыведзены рэкаменда-
цыі па арганізацыі і правядзенні мультыжанравай праграмы, у прыват-
насці па падборы і камбінаванні сродкаў выразнасці і відаў мастацтваў 
у ёй. Выпускнікі кафедры педагогікі сацыяльна-культурнай дзейнасці, 
дзякуючы атрыманым кампетэнцыям, паспяхова ажыццяўляюць паста-
ноўку і арганізацыю мультыжанравых праграм. 

experience of organizing and implementing cultural and leisure programs, it 
is proposed to supplement the existing classification with the term "multi-
genre program" and identify its key characteristics. The author provides 
recommendations for organizing and implementing a multi-genre program, 
particularly regarding the selection and combination of expressive means and 
art forms. Graduates of the Department of Pedagogy of Social and Cultural 
Activities successfully carry out the production and organization of multi-
genre programs, thanks to the acquired competencies, 

Адной з папулярных форм сацыяльна-культурнай дзейнасці 
з’яўляецца культурна-дасугавая праграма. Інстытуцыянальны 
статус гэтай праграмы замацаваны ў слоўніках, у якіх яна выз-
начаецца як «комплекс мерапрыемстваў, звязаны са стварэн-
нем, захаваннем, аднаўленнем і распаўсюджваннем пэўных 
мастацка-культурных каштоўнасцей, аб’ектаў, навыкаў, ведаў. 
Распрацоўваецца і ажыццяўляецца дзяржавай і грамадскімі ар-
ганізацыямі, інстытутамі культуры, СМІ» [1]. 
Адной з сацыяльна-мастацкіх практык грамадства, якая 

склалася гістарычна, з’яўляецца культурна-дасугавая праграма. 
Яе мэта – стварэнне, захоўванне, аднаўленне і распаўсюджван-
не агульнакультурных духоўных каштоўнасцей, фарміраванне 
пазітыўнай эмацыянальнай сферы культурнага асяроддзя. 
Культурна-дасугавая праграма лічыцца адной з традыцый-

ных форм арганізацыі вольнага часу асобы ва ўстановах куль-
туры, турыстычнай і рэкламнай дзейнасці, установах дадатко-
вай адукацыі і выступае дапаўняльнай культурнай функцыяй 
у перыяд правядзення міжнародных, дзяржаўных, рэгіяналь-
ных сімпозіумаў, фестываляў, форумаў, конкурсаў, спартыў-
ных спаборніцтваў. 
Шматгадовыя назіранні за арганізацыяй і правядзеннем за-

баўляльных праграм паказваюць, што на іх выбар і актыўнасць 
аўдыторыі істотны ўплыў аказваюць прыналежнасць чалавека 
да пэўнай сацыяльнай групы, яго культурныя перавагі, умовы 
і лад жыцця, магчымасць задавальнення забаўляльных інтарэ-
саў і патрэб. У сувязі з гэтым наспела неабходнасць разгле-
дзець віды, класіфікацыю забаўляльных праграм, асаблівасці іх 
зместу і сродкаў эмацыянальнага ўздзеяння. Навуковая каш-

тоўнасць класіфікацыі забаўляльных праграм залежыць ад сту-
пені істотнасці прымет, пакладзеных у яе аснову. Доктар педа-
гагічных навук, прафесар А. Д. Жаркоў у аснове класіфікацыі 
забаўляльных праграм вылучае дзве прыметы: змест і драма-
тургічную пабудову матэрыялу [2]. Улічваючы гэтыя прыметы, 
варта дапоўніць іх сродкамі выразнасці і вылучыць наступныя 
праграмы: 
 сюжэтна-гульнявыя, у якіх пераважаюць разнастайныя 

гульні: рухомыя, інтэлектуальныя, гульні-драматызацыі, атрак-
цыёны, аўкцыёны; 
 конкурсна-забаўляльныя, якія складаюцца з разнастайных 

конкурсаў і дазваляюць вылучыць лідараў сярод удзельнікаў 
або цэлых груп у якой-небудзь галіне ведаў або грамадска-ка-
рыснай дзейнасці; 
 фальклорныя ўключаюць народныя гульні, песні, танцы, 

карагоды. У іх сюжэт уводзяцца персаніфікаваныя вобразы 
(напрыклад Несцеркі, Лявоніхі, гаспадароў, гаспадынь); 
 шоу-праграмы складаюцца з відовішча, пластыкі, танцаў, 

паказу мод, канцэртных нумароў, клаўнады, музыкі, светлавога 
афармлення; 
 рэкрэацыйна-аздараўленчыя, якія ўключаюць метады бія-

энергетычнага аздараўлення, усходнія аздараўленчыя сістэмы, 
шэйпінгі, водаратэрапію, музыкатэрапію, арт-тэрапію, дыяло-
гатэрапію; 
 інфармацыйна-дыскусійныя ўключаюць новую і значную 

для аўдыторыі інфармацыю, што падахвочвае да спрэчкі, дыс-
кусіі, разважання; 
 святочныя, якія арганічна спалучаюць разнастайнасць 

зместу і сродкаў мастацкага ўздзеяння на рознаўзроставую 
аўдыторыю; 
 прафілактыка-карэкцыйныя, змест якіх мае педагагічную 

накіраванасць і спрыяе рэгуляцыі псіхічнага стану людзей; 
 спартыўна-забаўляльныя, якія ўключаюць рухомыя гуль-

ні, жартоўныя паядынкі, вясёлыя старты, камбінаваныя эстафе-
ты, спартыўныя конкурсы. 
Аналіз культурна-дасугавых праграм, праведзеных у рамках 

VIII абласнога фестывалю гульні і гумару «Капыльскія паце-
хі», міжнароднага фестывалю і рэспубліканскага конкурсу 
гульнявых праграм «Гуляюць дзеці – гуляем мы!», а таксама 

арганізаваных у цэнтрах дадатковай адукацыі і іншых устано-
вах культуры, дазваляе прасачыць сучасныя тэндэнцыі, у пры-
ватнасці камбінаванне сродкаў выразнасці, якія выкарыстоўва-
ліся ў асобных відах праграм. Так, напрыклад, спартыўна-за-
баўляльныя праграмы, якія традыцыйна складаліся з рухомых 
гульняў, спартыўных конкурсаў, сёння ўключаюць таксама 
канцэртныя нумары, кірмашы, жартоўныя конкурсы, тэатраль-
ныя мініяцюры, эстрадныя танцы і г. д. У шоу-праграмах, якія 
складаюцца з відовішчных, канцэртных, танцавальных нума-
роў, арганізатары надаюць асаблівую ўвагу ўключэнню гледа-
чоў у дзеянне. Структуру праграмы ўзбагачаюць прыёмы акты-
візацыі аўдыторыі, такія як флэшмобы, масавыя спевы, ін-
тэрв’ю і г. д. 
Тэндэнцыя да ўключэння розных сродкаў выразнасці ў кан-

цэртныя праграмы назіраецца і ў прафесійным мастацтве. Так, 
у канцэртныя выступленні вакальнага ансамбля «Руская пес-
ня» Надзеі Бабкінай уключаюцца элементы тэатральных паста-
новак; у праграму Дзяржаўнага камернага аркестра «Віртуозы 
Масквы» пад кіраўніцтвам Уладзіміра Співакова ўключаны ну-
мары мастацкага чытання пад акампанемент аркестра. 
Такім чынам, змяняецца і ўзбагачаецца структура, кампазі-

цыйнае вырашэнне культурна-дасугавых праграм, што праду-
гледжвае абнаўленне іх традыцыйнай класіфікацыі. Комплекс-
нае ўключэнне ў звыклыя віды культурна-дасугавых праграм 
розных сродкаў выразнасці і відаў мастацтваў дазваляе гава-
рыць аб іх мультыжанравасці і дапоўніць існуючую класіфі-
кацыю тэрмінам «мультыжанравая праграма». Адзначым, што 
пастаноўку і арганізацыю такіх праграм на высокім прафесій-
ным узроўні дазваляюць забяспечыць кампетэнцыі выпускніка 
кафедры педагогікі сацыяльна-культурнай дзейнасці, які ў пра-
цэсе навучання асвоіў такія дысцыпліны, як мастацтва тэатра, 
мастацтва кіно, музычнае мастацтва, рэжысура, сцэнічная мо-
ва, аратарскае мастацтва, мастацкае афармленне праграм, сцэ-
нарнае майстэрства, разнастайныя віды сацыяльна-культурных 
тэхналогій і г. д. 
Арганізацыя і правядзенне мультыжанравых праграм, заха-

ванне іх ідэйна-тэматычнай накіраванасці, цэласнасці сюжэт-
нага і кампазіцыйнага рашэння патрабуе ўважлівага адбору 

сродкаў выразнасці і відаў мастацтваў. У сувязі з гэтым уяў-
ляецца мэтазгодным вылучыць некаторыя рэкамендацыі: 
 цэласнасць і канцэптуальная сувязь – адпаведнасць змес-

ту выбраных сродкаў агульнай задуме і мэтам культурна-дасу-
гавай праграмы; 
 эмацыянальная дынаміка – камбінацыя розных сродкаў 

выразнасці павінна падтрымліваць агульную дынаміку мера-
прыемства; 
 планаванне часу – час правядзення кожнай актыўнасці па-

вінен быць прадуманы, каб выключыць перагрузку ўдзельні-
каў; 
 уцягнутасць аўдыторыі – важна ўключыць у змест прагра-

мы магчымасці ўцягвання гледачоў і ўдзельнікаў, такія як май-
стар-класы, фотазоны, інтэрактыўныя гульні з гледачамі, ін-
тэрв’ю, дзе можна адчуць сябе часткай падзеі; 
 інфармацыйнае суправаджэнне – удзельнікі і гледачы 

праграмы павінны быць загадзя інфармаваныя аб структуры 
мерапрыемства, магчымасці выступіць у якасці ўдзельніка; 
 лагістыка і бяспека – пры арганізацыі культурна-дасуга-

вых праграм з уключэннем інтэрактыўных метадаў важна 
прадугледзець маршруты для перамяшчэння ўдзельнікаў 
і гледачоў, забяспечыць кантроль натоўпу, улічыць санітарныя 
і супрацьпажарныя нормы. 
Такім чынам, абнаўленне традыцыйнай класіфікацыі куль-

турна-дасугавых праграм з’яўляецца натуральным працэсам, 
які адлюстроўвае сучасныя тэндэнцыі ў культурным жыцці. 
Уключэнне розных сродкаў выразнасці і відаў мастацтваў 
у сталыя фарматы не толькі ўзбагачае змест мерапрыемстваў, 
але і робіць іх больш прывабнымі для шырокай аўдыторыі. Гэ-
та дазваляе стварыць гнуткія, шматслойныя праграмы, здоль-
ныя задаволіць разнастайныя інтарэсы і запатрабаванні грамад-
ства. 

